«Сеем разумнае, добрае, вечнае ...» в Кировском районе

Настаўнік падобны да хлебароба: толькі сее разумнае, добрае, вечнае.

Прафесія настаўніка патрабуе ад чалавека не толькі вялікіх ведаў, але і душэўных сіл, вытрымкі. І як добра, што ёсць людзі, якія выбіраюць для сябе ў гэтым жыцці працу настаўніка. 

Па сцяжынцы дзіця прыходзіць у школу. Праз гады сцяжынка становіцца вялікай жыццёвай дарогай для дзіцяці. І ад таго, хто выводзіць яго на гэтую дарогу, залежыць не толькі будучае дзіцяці, але і будучае ўсёй краіны. Само дзіця, яго жыццёвая дарога — гэта тыя акалічнасці, якія з’яўляюцца сэнсам работы любой школы, яднаюць пакаленні настаўнікаў.


Лічу, што ўсіх нас: і тых, хто працуе сёння, і тых, хто знаходзіцца ўжо на заслужаным адпачынку, аб’ядноўвае тое, што ўсе мы ў розныя гады пераступалі парог школы з адной мэтай: «Сеяць разумнае, добрае, вечнае…». У нашай установе адукацыі сапраўды існуе цесная сувязь паміж пакаленнямі настаўнікаў. Магчыма, адной з прычын такога ўзаемаразумення з’яўляецца тое, што на сённяшні дзень чацвёртая частка настаўнікаў нашай ўстановы адукацыі — выпускнікі школы. А гэта гаворыць аб тым, што нашы старэйшыя калегі ўсе свае сілы і веды, вопыт, душу ўкладвалі ў выхаванне падрастаючага пакалення, з’яўляліся прыкладам для сваіх вучняў. Мы ж кожны раз па-новаму і па-добраму зайздросцім такому раскладу і радуемся, што і сярод сённяшніх вучняў знаходзяцца тыя, хто будзе працягваць нашу настаўніцкую справу.

Кожная ўстанова адукацыі мае свае звычаі і традыцыі. Зразумела, ёсць яны і ў нас. Адна з такіх традыцый — правядзенне сумесных з ветэранамі педагагічнай працы мерапрыемстваў, сярод якіх Дзень настаўніка, калядныя вячоркі, вечар сустрэч з выпускнікамі, Урокі мужнасці, прыём у піянеры і іншыя. 

Не памылюся, калі скажу, што самым любімым святам для ўсіх нас з’яўляецца Дзень настаўніка. У школе праходзіць дзень самакіравання, дзе старшакласнікам даецца магчымасць паспрабаваць сябе ў ролі настаўнікаў, арганізатараў мерапрыемстваў, кіраўніка ўстановы. Абавязкова ветэраны дзеляцца з вучнямі ўспамінамі аб сваім школьным дзяцінстве. Вучні, у сваю чаргу, рыхтуюць для настаўнікаў святочнае віншаванне. І ўсё ж, нягледзячы на традыцыю, кожны такі дзень не падобны на іншы.

Цікава праходзяць і калядныя вячоркі. Абавязкова з галоўнымі героямі свята, добрым настроем і кубачкам гарбаты.

Але ж, справа зусім не ў гарбаце… Я ўпэўнены, што такія сустрэчы проста неабходныя. І для ветэранаў, і для нас — гэта выдатная магчымасць пагутарыць, успомніць мінулае, даведацца, якімі талентамі багатыя цяперашнія вучні. І нам, паверце, заўсёды ёсць аб чым пагаварыць, што ўспомніць, чым падзяліцца адзін з адным...

